Олан жырйысь да коммунальнӧй услугаясысь мынтысьӧм кузя кокньӧдъясӧн вӧдитчӧ Коми Республикаса быд витӧд олысь.

Кыдзи юӧртіс Коми Республикаса йӧзлы отсӧг сетан агентствоса юрнуӧдысь Илья Семяшкин, дінмуса быд дасӧд аскотырлы сетсьӧ оланінысь да коммунальнӧй услугаясысь мынтысьӧм вылӧ субсидияӧн социальнӧй отсӧг. 2012 вося квайт тӧлысьӧн тайӧ могъяс вылӧ Коми Республикалӧн сьӧмкуд рӧскодыс лои 1,2 миллиард шайт гӧгӧр.

Ӧнія кадӧ республикаын пасйӧма 171,5 сюрс кокньӧд босьтысьӧс, на лыдысь 153 сюрсыс вӧдитчӧны оланінысь да коммунальнӧй услугаясысь мынтысьӧм кузя социальнӧй отсӧг мераясӧн Коми Республикаса сьӧмкуд тшӧт весьтӧ. 2012 вося тӧвшӧр тӧлыссянь лӧддза-нӧмъя тӧлысьӧдз оланін да коммунальнӧй кокньӧдъяс сетӧм вылӧ республиканскӧй сьӧмкудйысь вӧлі торйӧдӧма 874,5 миллион шайтысь унджык сьӧм. Орччӧдны кӧ кольӧм вося тайӧ жӧ кадколасткӧд, колӧ шуны, мый таво вӧлі торйӧдӧма 21,6 миллион шайт вылӧ унджык.

Орччӧдны кӧ 2011 вося оланінысь да коммунальнӧй услугаясысь мынтысьӧм кузя субсидияясӧн могмӧдӧм вылӧ республикаса сьӧмкуд рӧскодсӧ тавосякӧд, сідзжӧ тӧдчӧ сьӧм мындалӧн содӧм. Таво рӧскодыс содіс 140 миллион шайт вылӧ. 2012 вося тӧвшӧр тӧлыссянь лӧддза-номъя тӧлысьӧдз субсидияӧн вӧдитчисны 32,2 сюрс аскотыр. Тайӧ могъяс вылӧ торйӧдісны 325,5 миллион шайт. 2012 воын тайӧ могъяс вылӧ тырвыйӧ лоӧ торйӧдӧма 820 миллион шайт сьӧм.

***Оланінысь да коммунальнӧй услугаясысь мынтысьӧм вылӧ субсидияяс сетсьӧны сэк, кор аскотырлӧн ӧтувъя чӧжӧсын олан жырйысь да коммунальнӧй услугаясысь мынтысьӧм вылӧ рӧскодыс, мый арталӧма дінмуса урчитӧм стандартъяслӧн мында серти, ыджыдджык олан жырйысь да коммунальнӧй услугаясысь мынтысьӧм вылӧ медыджыд позяна рӧскод юкӧнысь. Коми Республикаын  медыджыд позяна рӧскод юкӧныс аскотырлӧн ӧтувъя чӧжӧсын - 22 прӧчент.

